
DISA SHTESA DHE NDRYSHIME NË LIGJ Nr. 46/2018

PËR KONTROLLIN SHTETËROR TË TRANSFERIMEVE NDËRKOMBËTARE TË

MALLRAVE USHTARAKE DHE TË ARTIKUJVE E TEKNOLOGJIVE ME

PËRDORIM TË DYFISHTË”
I. QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN
Ky projektligj ka për qëllim përafrimin e mëtejshëm të legjislacionit shqiptar me acquis të Bashkimit Evropian në fushën e kontrollit të eksporteve, duke reflektuar ndryshimet që burojnë nga Rregullorja (BE) 2021/821, si dhe nga zhvillimet në praktikat ndërkombëtare të kontrollit të transferimeve strategjike. Përditësimi dhe zgjerimi i dispozitave të ligjit nr. 46/2018 është domosdoshmëri në kuadër të përmbushjes së kritereve të Kapitullit 30 “Marrëdhinet me Jashtë”, si pjesë e procesit të negociatave për anëtarësimin e Shqipërisë në Bashkimin Evropian. Ndryshimet kërkohen si pjesë piketëave mbyllëse të Kapitullit 30.

II. VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE
Projektligji “Për disa shtesa dhe ndryshime në ligjin nr. 46/2018 ‘Për kontrollin shtetëror të transferimeve ndërkombëtare të mallrave ushtarake dhe të artikujve e teknologjive me përdorim të dyfishtë’, të ndryshuar” është në përputhje të plotë me Programin Politik të Këshillit të Ministrave i cili përcakton si një nga prioritetet e politikës së jashtme dhe të sigurisë kombëtare, përafrimin e plotë të legjislacionit shqiptar me acquis të Bashkimit Evropian.

Projektligji është parashikuar në Programit Kombëtar për Integrimin Evropian (PKIE) 2025 – 2027 dhe të Programit Analitik të Akteve që do të përgatiten për përafrimin e legjislacionit me acquis të BE-së për vitin 2026, konkretisht në kuadër të Kapitullit 30 “Marrëdhëniet me Jashtë
III. ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME

Projektligji synon rritjen e efikasitetit të sistemit kombëtar të kontrollit të eksporteve, duke adresuar boshllëqe të identifikuara në zbatimin e ligjit ekzistues nr. 46/2018 dhe duke garantuar përafrimin e tij të plotë me kërkesat dhe standardet e Rregullores (BE) 2021/821, si dhe të Pozicionit të Përbashkët të BE-së 2008/944/CFSP për eksportet e armëve.

Përparësitë kryesore që sjell projektakti janë:
· Zgjerimi i fushës së zbatimit të ligjit, duke përfshirë dispozita për kontrollin e mallrave që nuk janë të listuara, por që mund të përdoren për qëllime të ndaluara (klauzola e përdorimit përfundimtar, “catch-all”);

· Përcaktimi i qartë dhe harmonizimi i përkufizimeve për eksport, rieksport, asistencë teknike, licencat për projekte të mëdha, dhe mallrat për mbikëqyrje kibernetike;

· Vendosja e 8 kritereve të BE-së për vlerësimin e riskut, si pjesë përbërëse e vendimmarrjes së licencimit;

· Rregullimi i tranzitit të mallrave me përdorim të dyfishtë dhe të atyre ushtarake, për të parandaluar keqpërdorimet dhe devijimin;

· Rritja e sigurisë juridike për operatorët ekonomikë përmes përmirësimit të procedurave për licenca individuale, globale dhe të përgjithshme, si dhe për detyrimet për përdorimin e Programit të përpuethsmërisë ICP-ve.

Problematikat që trajton projektligji:
· Ligji ekzistues nuk përmbante dispozita të mjaftueshme për mallrat që nuk janë të listuara por që mund të përdoren për zhvillimin ose përhapjen e armëve të ndaluara;

· Detajimi i kritereve të BE-së në vendimmarrjen e licencimit, gjë që krijonte pasiguri dhe mospërputhje me praktikat e shteteve anëtare;

· Nuk kishte dispozita të plota për mbikëqyrjen e aspekteve që lidhen me eksportin e teknologjisë ose asistencës teknike në formë jo-materiale (p.sh. përmes internetit);

· Mosndarja e qartë e kategorive të licencave dhe mungesa e kritereve të veçanta për “licencat për projekte të mëdha”.
· Legjislacioni ekzistues nuk parashikonte kontroll specifik për mallrat për mbikëqyrje kibernetike, pavarësisht rreziqeve të tyre në shkeljen e të drejtave të njeriut përmes monitorimit të paligjshëm, censurës digjitale ose represionit politik. Kjo përbënte një boshllëk të rëndësishëm në përputhje me nenin 5 të Rregullores (BE) 2021/821, i cili kërkon kontroll të veçantë për eksportet e pajisjeve që mund të përdoren për shtypje të brendshme apo abuzime të të drejtave themelore
Efektet e pritshme të miratimit të këtij projektligji janë:
· Forcimi i sigurisë kombëtare dhe parandalimi i përfshirjes së Shqipërisë në transferime që mund të kontribuojnë në përhapjen e armëve ose të teknologjive të ndjeshme;

· Përmbushja e detyrimeve ndërkombëtare dhe kredibilitet më i lartë i shtetit shqiptar në kuadër të bashkëpunimit me BE-në dhe organizatat ndërkombëtare të kontrollit të armëve;

· Rritja e transparencës dhe profesionalizmit në procedurat e licencimit, duke përmirësuar shërbimin ndaj biznesit dhe duke promovuar tregtinë e ligjshme me mallra strategjikë;
· Projektligji parashikon kontroll të dedikuar për eksportin e pajisjeve për mbikëqyrje kibernetike, edhe kur ato nuk janë të listuara në listën kombëtare, duke forcuar mbrojtjen e të drejtave të njeriut dhe duke siguruar që Shqipëria të mos jetë burim teknologjie që mund të përdoret për represion ose censurë në vendet e treta.
· Mbështetja e industrisë vendase, përmes rregullave të qarta dhe lehtësive procedurale për eksportuesit që zbatojnë programe të përputhshmërisë së brendshme;

· Harmonizimi me praktikat më të mira të BE-së, si parakusht për mbylljen e Kapitullit 30 në kuadër të negociatave për anëtarësim.

IV.VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

Ky projektligj është në përputhje të plotë me rendin juridik të brendshëm dhe atë ndërkombëtar.

V. VLERËSIMI I SHKALLËS SË PËRAFRIMIT ME ACQUIS COMMUNAUTAIRE (PËR PROJEKTAKTET NORMATIVE)

Projektligji “Për disa shtesa dhe ndryshime në ligjin nr. 46/2018 ‘Për kontrollin shtetëror të transferimeve ndërkombëtare të mallrave ushtarake dhe të artikujve e teknologjive me përdorim të dyfishtë’, të ndryshuar” synon të sigurojë një përputhshmëri lartë me acquis communautaire në fushën e kontrollit të eksporteve të mallrave me përdorim të dyfishtë dhe mallrave ushtarake.

Ky projektakt realizon në mënyrë të drejtpërdrejtë përafrimin me:

· Rregulloren (BE) 2021/821 të Parlamentit Evropian dhe të Këshillit, datë 20 maj 2021, “për vendosjen e një regjimi të Bashkimit për kontrollin e eksporteve, ndërmjetësimit, asistencës teknike, transitit dhe transferimit të mallrave me përdorim të dyfishtë (riformulim)”;

· Pozicionin e përbashkët të BE-së 2008/944/CFSP, lidhur me përcaktimin e kritereve të përbashkëta të dhënies ose refuzimit të autorizimeve për eksportin e armëve, duke reflektuar të gjitha tetë kriteret në mënyrë të detajuar në tekstin e ndryshuar të nenit 12 të ligjit;

VI. PËRMBLEDHJE SHPJEGUESE E PËRMBAJTJES SË PROJEKTAKTIT
Projektligji “Për disa shtesa dhe ndryshime në ligjin nr. 46/2018 ‘Për kontrollin shtetëror të transferimeve ndërkombëtare të mallrave ushtarake dhe të artikujve e teknologjive me përdorim të dyfishtë’, të ndryshuar” synon të përmirësojë kuadrin ligjor ekzistues në përputhje me rregulloren (BE) 2021/821 dhe aktet ndërkombëtare përkatëse.

Ndryshimet dhe shtesat kryesore përfshijnë:

Përmirësimi i përkufizimeve ligjore, duke përfshirë për herë të parë në mënyrë të qartë përkufizimet për: "tranzitin e mallrave ushtarake", "licencën për projekte të mëdha", "mallrat për mbikëqyrje kibernetike", "asistencën teknike", si dhe saktësime të mëtejshme në konceptet e eksportit, licencave individuale, globale dhe të përgjithshme.

Përfshirja e tetë kritereve të BE-së për vlerësimin e kërkesave për licencim, të hartuara mbi bazën e pozicionit të përbashkët të Këshillit të BE-së 2008/944/CFSP, si pjesë përbërëse e analizës së riskut të parashikuar në nenin 12 të ligjit.

Ristrukturimi i dispozitave për tranzitin dhe eksportin e mallrave jo të listuara, kur ekziston dyshim apo informacion mbi përdorim të ndaluar për qëllime proliferimi, ushtarake ose abuzime të të drejtave të njeriut.

Zbatimi i kontrolleve specifike për mallrat për mbikëqyrje kibernetike, duke parashikuar licencim të detyrueshëm për këto mallra nëse përdorimi i tyre mund të sjellë shkelje të të drejtave të njeriut ose të përdoret për shtypje të brendshme.

Rregullimi i marrëdhënieve të punës në AKSHE, duke sqaruar se punonjësit e Autoritetit nuk janë në statusin e nëpunësit civil, por të punësuar sipas Kodit të Punës, si dhe përcaktimi i qartë i kompetencave për emërimin dhe lirimin nga detyra.

Zgjerimi i kompetencave të AKSHE-së në vlerësimin dhe ndalimin e transfertave, jo vetëm për mallrat e listuara, por edhe për mallra jo të listuara, për arsye të sigurisë publike, mbrojtjes së të drejtave të njeriut ose interesave të politikës së jashtme.

Rishikimi i rregullave për licencat e përgjithshme, duke përjashtuar përdoruesit nga disa detyrime administrative dhe duke forcuar kushtet kur AKSHE mund të kufizojë përdorimin e tyre.

Rregullimi i hollësishëm i rasteve të refuzimit të aplikimeve, duke përfshirë mungesën e dokumentacionit, mungesën e pagesës, ose mospërmbushjen e kritereve nga ana e aplikuesit.
Konkretisht;
Neni 1 ndryshon dhe shton përkufizime në nenin 2 të ligjit, për të përfshirë një përkufizim të zgjeruar të “eksportit”, i cili tani përfshin dhe transmetimin elektronik të teknologjisë. Shtohet një përkufizim për “deklaratën për dalje”, si dhe riformulohet dhe detajohet përkufizimi i “tranzitit të mallrave me përdorim të dyfishtë”, për të reflektuar praktikat doganore. Shtohet për herë të parë përkufizimi për “tranzitin e mallrave ushtarake”, duke i dhënë këtij nocioni një bazë të qartë ligjore. Gjithashtu, riformulohet përkufizimi për “ofrues të asistencës teknike” dhe “mallra me përdorim të dyfishtë”. Përcaktohet për herë të parë koncepti i “licencës për projekte të mëdha” dhe “mallrave për mbikëqyrje kibernetike”.

Neni 2 përmirëson gjuhësisht një term në nenin 4, duke zëvendësuar fjalën “ushtarake” me “sigurisë”, duke reflektuar një gamë më të gjerë aktivitetesh që mbulohen nga ligji.

Neni 3 shton një pikë të re në nenin 9, e cila rregullon marrëdhëniet e punës së stafit të AKSHE-së duke i nënshtruar ato rregullave të Kodit të Punës.

Neni 4 shfuqizon pikën 2 të nenit 10 për të shmangur përsëritje ose për të përputhur strukturën me ndryshimet e tjera në ligj.

Neni 5 riformulon nenin 11 për të saktësuar se çdo transferim ndërkombëtar i mallrave të kontrolluara bëhet me licencë dhe i nënshtrohet një vlerësimi të rrezikut sipas kritereve të nenit 12.

Neni 6 përbën një ndryshim të thelluar të nenit 12 duke përafruar strukturën dhe përmbajtjen e tetë kritereve të vendosura nga Pozicioni i Përbashkët i BE-së dhe Rregullorja (BE) 2021/821. Kriteret përfshijnë respektimin e detyrimeve ndërkombëtare, të drejtave të njeriut, situatës së brendshme në vendin e destinacionit, stabilitetit rajonal, sigurisë kombëtare, sjelljes ndërkombëtare të vendit pritës, rrezikut të devijimit dhe përshtatshmërisë ekonomike të eksportit.

Neni 7 ndryshon nenin 17, duke zgjatur afatin e vlefshmërisë së licencave nga një vit në dy vjet.

Neni 8 ndryshon formulimin në nenin 18 për fluturimet ajrore të mallrave ushtarake në tranzit, duke iu referuar ligjit për mbifluturimet dhe jo më sistemit të licencimit të AKSHE-së duke qene se praktikisht ishte I pamundur verifikimi I mbiflutruimit nga AKSHE-ja
Neni 9 riformulon tërësisht nenin 21 për të sqaruar llojet e licencave, kriteret për miratim, detyrimet për dokumentacion dhe zbatimin e Programit të Përputhshmërisë së Brendshme për licencat globale. Parashikon për herë të parë rregulla të qarta për licencat e përgjithshme dhe kufizimet ndaj tyre.

Neni 10 shton dy nene të reja: neni 21/1 dhe 21/2. Neni 21/1 rregullon kontrollin e mallrave me përdorim të dyfishtë të palistuara që mund të përdoren për qëllime të ndaluara, ndërsa neni 21/2 fut për herë të parë kontrollin e mallrave të palistuara për mbikëqyrje kibernetike, nëse ato përdoren për shtypje të brendshme ose shkelje të të drejtave të njeriut.

Neni 11 riformulon nenin 22 për tranzitin e artikujve me përdorim të dyfishtë, duke përcaktuar rastet kur kërkohet licencim dhe duke përcaktuar në mënyrë të qartë subjektin përgjegjës për kërkesën për tranzit në mungesë të rezidencës në territorin shqiptar.

Neni 12 ndryshon nenin 23 për të përputhur referencat ligjore të vjetra me nenin e ri 21/1 që rregullon përdorimin përfundimtar të ndaluar.

Neni 13 bën të njëjtat ndryshime përputhëse në nenin 24, duke shtuar edhe një përjashtim të ri për raste të caktuara të asistencës teknike që nuk kërkojnë licencë.

Neni 14 shton nenin 24/1, që u jep kompetencë AKSHE-së për të ndaluar ose kërkuar licencim për mallrat e palistuara për arsye të sigurisë publike, të drejtave të njeriut ose politikës së jashtme.

Neni 15 bën ndryshime në nenin 25 për të përjashtuar referencat ndaj përdoruesve të licencave të përgjithshme nga disa detyrime raportimi.

Neni 16 shton një pikë të re në nenin 29 për të përcaktuar rastet kur formulari i aplikimit dhe dokumentet e tjera konsiderohen të pavlefshme.

Neni 17 ndryshon nenin 30 duke saktësuar se licencat mund të ndryshohen me kërkesë të subjektit, sipas të njëjtës procedurë si aplikimet fillestare.

VII. INSTITUCIONET DHE ORGANET QË NGARKOHEN PËR ZBATIMIN E AKTIT

Zbatimi i këtij projektligji, pas miratimit të tij, kërkon angazhimin institucional të disa strukturave qendrore dhe organeve me kompetenca të përcaktuara në fushën e kontrollit të transferimeve ndërkombëtare të mallrave dhe teknologjive me përdorim të dyfishtë dhe atyre ushtarake. Konkretisht në zbatim të Vendimit të Këshillit të Minsitrave Nr. 31, datë 22.1.2020 “Për organizimin, përbërjen, funksionimin dhe statusin e autoritetit të kontrollit shtetëror të eksporteve, përcaktimin e afateve, të mënyrës dhe të procedurës për shkëmbimin e informacionit dhe të marrjes së mendimit nga institucionet e tjera të përfshira në transferimet ndërkombëtare të mallrave të kontrolluara, si dhe përcaktimin e procedurave për lëshimin e garancive dhe kryerjen e kontrollit shtetëror, autoritetet kryesorë që kanë kopetenca në fushën e kontrollit të Eksporteve janë;
Autoriteti i Kontrollit Shtetëror të Eksporteve (AKSHE), si organi qëndror përgjegjës për administrimin dhe mbikëqyrjen e sistemit të licencimit dhe autorizimit të transfertave ndërkombëtare të mallrave të kontrolluara, përfshirë analizën e riskut dhe zbatimin e kritereve të përcaktuara në ligj.
 Ministria përgjegjëse për punët e jashtme, që përfshihet në vlerësimin e përputhshmërisë së eksporteve me politikat dhe angazhimet ndërkombëtare të Shqipërisë, përfshirë regjimembargo, marrëveshjet për mospërhapje dhe pozicionimet politike në kuadër të organizatave ndërkombëtare.

Ministria përgjegjëse për punët e brendshme / Drejtoria e Përgjithshme e Policisë së Shtetit, që angazhohet në verifikimin e aspekteve të rendit dhe sigurisë publike, si dhe përfshihet në vlerësimin e subjekteve të përfshira në transferime të mallrave me përdorim të ndjeshëm.

Ministria përgjegjëse për financat / Drejtoria e Përgjithshme e Doganave, e cila kryen kontrolle në kufi, siguron zbatimin e legjislacionit doganor në përputhje me autorizimet e dhëna dhe ndihmon në identifikimin dhe ndalimin e dërgesave të paautorizuara.

Shërbimi Informativ i Shtetit (SHISH), me rol kyç në sigurimin e informacionit të klasifikuar lidhur me rreziqet ndaj sigurisë kombëtare që mund të rrjedhin nga transfertat e mallrave strategjike.

Agjencia e Inteligjencës dhe Sigurisë së Mbrojtjes (AISM), që vepron për çështjet që kanë lidhje me teknologji ushtarake, aftësitë mbrojtëse të vendit dhe transferimet që mund të ndikojnë në sigurinë e Forcave të Armatosura ose të aleatëve të Republikës së Shqipërisë.

Drejtoria e Përgjithshme e Parandalimit të Pastrimit të Parave, e cila angazhohet në identifikimin dhe analizën e rasteve potenciale të përdorimit të transfertave ndërkombëtare për qëllime të pastrimit të produkteve të veprimtarisë kriminale apo financimit të terrorizmit. Ky institucion siguron që transferimet e mallrave të kontrolluara të mos shfrytëzohen për veprimtari financiare të paligjshme.

VIII. PERSONAT DHE INSTITUCIONET QË KANË KONTRIBUAR NË HARTIMIN E PROJEKTAKTIT
Projektligji është hartuar nga Autoriteti i Kontrollit Shtetëror të Eksporteve (AKSHE) në bashkëpunim të ngushtë me ekspertët e Bashkimit Evropian të angazhuar përmes Programit EU P2P për mallrat me përdorim të dyfishtë (EU P2P on Dual Use Goods) si dhe me ekspertët e Këshillit të Bashkimit Evropian për Çështjet e Eksportit të Armëve Konvencionale (COARM).

Ky bashkëpunim teknik është zhvilluar në kuadër të mbështetjes që BE i ofron Shqipërisë për përmbushjen e detyrimeve që burojnë nga procesi i integrimit evropian, në veçanti në kuadrin e Kapitullit 30 – Marrëdhëniet Ekonomike me Jashtë. Ekspertët e vendosur nga BE kanë ndihmuar në përafrimin e plotë të ligjit me Rregulloren (BE) 2021/821, përmes analizës së dispozitave ekzistuese, përgatitjes së draft-amendimeve dhe përshtatjes së praktikave të mira të vendeve anëtare në sistemin ligjor shqiptar.

Procesi është zhvilluar përmes seancave të trajnimit, grupeve teknike të punës dhe konsultimeve të specializuara ndërmjet ekspertëve të AKSHE-së dhe kolegëve të BE-së, duke përfshirë edhe përfaqësues nga Kroacia, Rumania dhe Gjermania si vende mbështetëse në këtë proces.

IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE

Zbatimi i projektligjit “Për disa shtesa dhe ndryshime në ligjin nr. 46/2018 ‘Për kontrollin shtetëror të veprimtarive që lidhen me transferimet ndërkombëtare të mallrave ushtarake dhe mallrave dhe teknologjive me përdorim të dyfishtë’”, nuk pritet të sjellë ndikim shtesë në buxhetin e shtetit.

Nga vlerësimi i bërë nga Autoriteti i Kontrollit Shtetëror të Eksporteve (AKSHE), zbatimi i këtij projektligji do të realizohet me kapacitetet ekzistuese njerëzore, administrative dhe teknike të autoritetit dhe institucioneve të tjera përfshirë në sistemin e kontrollit të transferimeve ndërkombëtare. Nuk është parashikuar rritje e numrit të punonjësve apo krijimi i strukturave të reja administrative.

Relacion shpjegues për projektligjin “Për disa shtesa dhe ndryshime në ligjin nr. 46/2018 “Për kontrollin shtetëror të transferimeve ndërkombëtare të mallrave ushtarake dhe të artikujve e teknologjive me përdorim të dyfishtë”

